
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Bugungi zamonaviy jamiyatda barcha neʼmatlarga (moddiy va maʼnaviy) boʻlgan 

munosabat oʻzgarib bormoqda, bu bir tomondan hayot surʼatlarini naqadar tez oʻzgarib 

borayotganligini anglatsa, ikkinchi jihatdan inson faoliyatida “oddiy turmush tarzidan chiqish, 

oʻz maqsadlariga koʻra murakkablik sari intilayotganligini koʻrsatadi. Bu fikrni ikki tomonlama 

izohlash mumkin. 

Birinchi jihatdan:− inson ehtiyojidan ortiq boʻlgan moddiy neʼmatlarga intilishi ortib 

bormoqda; 

− inson tabiatdan oʻziga kerak boʻlgan neʼmatlarni olishni oʻrgandi, ammo u (tabiat 

zaxirasi) ham cheksiz emasligini anglashni unutdi; 

− avlodlardan qolgan merosni oʻziga tegishli deb bilgan inson, u (moddiy va maʼnaviy 

boyliklar) kelajak avlod uchun ham ekanligini anglash masʼuliyatidan uzoqlashdi; 

− shaxs psixologiyasida maʼnaviy yuksalish tushunchasiga boʻlgan munosabat 

passivlashib(bu muhim emas, zarurat tugʻilganda oʻzlashtirish mumkin), moddiy unchilik ortdi, 

yaʼni insonni dunyoviy hoyu-havaslarga intilishi ustuvorlashib, jaholat, insofsizlik, mehr-

oqibat, noinsoniylik, milliy maʼnaviy qadriyatlardan begonalashuv kuchaydi. 

Ikkinchi jihatdan qaraganda ilm-fan taraqqiyoti yuqori darajaga yetdi, inson hayotida 

qulaylik yaratish borasidagi “ilmiy kashfiyotlar”, “ixtirolar” amaliy jihatdan yuqori bosqichga 

koʻtarildi. Xususan, sunʼiy intellektga asoslangan elektro-texnologiyalar, global iqtisodiy 

integratsiya, ijtimoiy ong, dunyoqarashning oshishi shular jumlasidandir. 

Jumladan, ilm-fanni yuksaltirish, jamiyatdagi ishlab chiqarishning (moddiy, maʼnaviy) 

har bir bosqichini ilmga asoslangan holda tashkillashtirish, boshqarish va nazorat shaklini olib 

borish tadrijiyligini taʼminlashda ijtimoiy ongning barcha yoʻnalishlari kesimida dadil qadamlar 

tashlash boshlandi. Shaxs kommunikativ kompetensiyasini oshirishga qaratilgan ilmiy 

tadqiqotlar, ijtimoiy harakatlar ham shular jumlasidandir. Zero inson qalbiga yoʻl avvalo taʼlim-

tarbiyadan boshlanadi. Taʼlim va tarbiyani takomillashtirish, zamon ruhiga moslash (milliy 

oʻzlikni saqlagan holda), ilgʻor pedagogik texnologiyalardan foydalangan holda rivojlantirish 

“kommunikativ kompetensiya” orqali amalga oshiriladi. [1]. 

Maʼlumot uchun: kommunikativ kompetensiya tushunchasiga fenomen sifatida qarash, 

uni turli fan sohalari doirasida koʻrib chiqish, masalaga kompleks yondashuvni anglatib, shu 

orqali bu kategoriyaning mazmun-mohiyatini kengroq tadqiq etish mumkin.  

Kommunikativ atamasi etimologik “muloqot qilish yoki muloqotda birlashish” kabi 

maʼnolarni bersa, lugʻaviy jihatdan − fran. Kommuna (commune) – jamoa soʻzini anglatadi. Bu 

tushuncha umumiy mazmunga koʻra “muloqot qiluvchi tomonlarning gʻoyalari, fikrlari, 

bilimlari, his-tuygʻularini aks ettiruvchi integral belgilar shakllanishining almashinuvi” 

deyiladi. [2]. 

Kompetensiya (lot.competo − erishyapman, munosibman, loyiqman) kabi maʼnolarni 

bersa, mohiyatiga koʻra “kompetensiya – dinamik boʻlib, generative jarayonlar tizimini 

ifodalaydi”, − degan izohni birinchi boʻlib Avram Noam Chomskyning “Sintaksis nazariyasi 

jihatlari” nomli asarida uchratish mumkin.  

Kommunikativ kompetensiya tushunchasiga fan sohasiga qarab turli shakl va umumiy 

mazmundagi koʻplab taʼriflar berilgan. Jumladan, Claudia Kiesslingva Goetz Fabry qarashlari 

boʻyicha kommunikativ kompetensiya – bu ijtimoiy jihatdan maʼlum maqsadga 

yoʻnaltirilgan, yaʼni tegishli kontekstda mos keladigan, shaxsda turli samarali koʻnikmalarni 

shakllantiradigan qobiliyatlarni oʻz ichiga oluvchi fenomendir. [3]. 

B.Sapayeva fikricha kompetensiya − nafaqat shaxsning maʼlum bilimlari, koʻnikmalari va 

qobiliyatlari yigʻindisi, balki shaxsning individual qobiliyatlari majmui hamda shaxsda zarur 

sifatlarni shakllantirishning muayyan yakuniy natijasidir. Shuningdek, kommunikativ 

https://uz.wikipedia.org/wiki/Lotin_tili

kompetentlik – insonlar oʻrtasidagi oʻzaro munosabatlarni toʻgʻri yoʻlga qoʻyish hamda ularda 

muloqotchanlik malakasini rivojlanishiga olib keladi deb, taʼriflanadi.  

O.V.Kudryashova olib borgan tadqiqotlar xulosasi boʻyicha barcha kompetensiyalarning 

asosi bilim va ulardan foydalanish qobiliyatida namoyon boʻlib, kompetensiya va 

kommunikativlik oʻrtasidagi farq shundaki, u har doim turli muammolarni hal qilish uchun 

birgalikdagi faoliyat va oʻzaro taʼsirda – hissiy va psixologik tayyorlik bilan bogʻliq jarayonlarni 

ifodalaydi hamda oʻquvchilarning maʼlum shaxsiy fazilatlarini, axloqiy, etnik qadriyatlarini 

tasniflashda muhim omil hisoblanadi. 

Salama Embark Saleh bergan izohga koʻra, bu atama (kommunikativ kompetensiya) 

borasida yagona konsensusga hanuz kelinmagan. Chunki, uning mohiyatini ochishda koʻp 

qirrali teoremaga tayanishga majburmiz, shu sababli, har bir kishi oʻz tushunchasidan 

(qarashlari, salohiyati, tadqiqot obyekti) kelib chiqqan holda taʼrif va tasnif beradi. Saleh 

qarashlari boʻyicha kommunikativ kompetensiya – soʻzlovchining turli lingvistik, 

sotsiolingvistik va kontekstual sharoitlarda tildan toʻgʻri foydalanish qobiliyatini anglatadi. [4]. 

Bizning nazarimizda kommunikativ kompetensiya taʼlim va tarbiya tizim 

samaradorligiga erishish yoʻlidagi say-harakatlar uchun “lokomotiv” vazifasini oʻtashi bilan 

muhimdir. Shu jihatiga eʼtibor qaratgan holda kommunikativ kompetensiyaga – turli 

mentalitetga xos boʻlgan millat va elatlar oʻrtasidagi oʻzaro uygʻun, manfaatli muloqot 

maydonini shakllantiruvchi, umumiy maqsadlar, orzu-umidlarni bir nuqtaga jamlovchi ijtimoiy 

mexanizmlar majmui desak, mantiqan toʻgʻri boʻladi. Kommunikativ kompetensiya kategoriyasi 

integrative xususiyatiga koʻra koʻplab turlarga boʻlinadi. Quyida shulardan taʼlim va tarbiya 

integratsiyasiga olib boruvchi ayrim guruhlariga toʻxtalib oʻtamiz. 

Pedagogik faoliyatni muvofiqlashtirish jarayonida kommunikativ kompetensiya 

uslubida dars oʻtishni tashkillashtirish – talaba yoshlar oʻzlashtirayotgan bilim darajasini 

yanada mustahkamlashga koʻmak beradi. Masalan, til oʻrganish kurslarini tashkillashtirishda, 

oʻquvchilarga yetkaziladigan.  

Pedagogik faoliyatni tashkillashtirish jarayonida kommunikativ kompetensiyaning 

ijtimoiy xususiyatidan kelib chiqqan holda, uni pozitiv va taʼsirli boshqaruv mexanizmini ham 

toʻgʻri qoʻllay bilish kerak. Aks holda oʻqituvchi tomondan yetkazilayotgan bilim, qabul 

qiluvchining (oʻquvchi) oʻzlashtirishida “notekislik”ni yuzaga keltiradi. Bu jarayonni yuzaga 

keltiruvchi omillarni quyidagicha tasniflash mumkin: 

1.O‘qituvchi nafaqat bilimli boʻlishi, balki kuchli notiq, tahliliy fikrlovchi, oʻquvchining 

qabul qilish darajasini koʻra olish qobiliyatiga ega psixolog, auditoriyani boshqarish 

koʻnikmasiga ega tajribali mutaxassis, pedagogik layoqat va harakatchanlik (dinamizm), 

ijtimoiy faollik, taʼsirchan emotsionalizm, turli qatlam, tabaqa vakillari bilan muvozanatli 

muloqotchanlik, qatʼiyatlilik oʻz-oʻzini boshqara olish xususiyatiga ega emasligi. 

2. Auditoriyani boshqaruvchi tyutor taqdim etilayotgan axborot koʻlami keng va 

seleksiya qilinmagan boʻlsa, qabul qiluvchi auditoriya “sigʻimi” (oʻquvchilarni bilim qabul qilish 

salohiyati) axborotga nisbatan nomuvofiq darajada taqsimlanganligi. 

3. Oʻqituvchida rahbarlik uslubining yetarli emasligi, yuzaga kelgan vaziyatga pozitiv 

baho berish qobiliyatining beqarorligi, guruhlararo munosabatda nomuvofiq yoʻl tutishi, 

auditoriyadagi mikromuhit elementi hisoblangan “oʻzaro munosabatni ushlab turish 

qoidalariga amal qilmaslik”, kutilmagan vaziyatda sodir boʻlishi mumkin boʻlgan jarayonga 

tayyor emasligi, guruh harakatlarini tashkillashtirish, boshqarish va barqaror nazorat qilib 

borish bilim, koʻnikmasi yetarli darajada shakllanmaganligi. 

4. Boshqaruvchida jamoa faoliyatidagi umumiy maqsadlarni aniqlash, zaruratga qarab 

oʻzgartirish, maʼlum bir vaziyatni shakllantirish, aniq faoliyatni rejalashtirish, guruhni 

ragʻbatlantirish vositalarni qoʻllay bilmaslik va hokazolarni kiritib oʻtish mumkin. [5]. Ushbu 

fikrlarni toʻldirish maqsadida quyida O.A. Tadjievning “auditoriyada boshqaruvchi vazifasini 

oʻtovchi pedagog qanday boʻlishi kerak!” − kabi savollarga bergan javobini keltirib oʻtamiz: 

− jamoa orasida ongli tarzda “metin” intizomni shakllantirishni bilishi kerak; 

− taʼlimda maqsadni aniq qoʻya bilishi va muammo yechimiga olib boruvchi yoʻlni 

koʻrsata olishi kerak; 

− tabiatan nozik, farosatli, xotirasi mustahkam, zehni oʻtkir boʻlishi kerak; 

− oʻqituvchi tinmay oʻz malakasini oshirishi, oʻz ustida izlanishi, qunt bilan ishlashi 

kerak; 

− talabchan, masʼuliyatli, auditoriyani boshqarish muammosini oʻz zimmasiga olishga 

ham ruhiy, ham malakaviy tayyor boʻlishi, shuningdek obroʻ-eʼtiborga ega boʻlishi, pedagogik 

jamoa ishonchini oqlashi, oʻquvchilar faoliyatini toʻgʻri idrok etishi, taʼlim va tarbiya natijalarini 

kuzata bilish, baholay olishi, zarurat tugʻilganda mavjud holatlarni tahlil va tanqid qila olishi 

kerak. [6]. 

Demak, pedagogda kommunikatsion boshqaruvchan koʻnikmasi mavjud boʻlsa, u 

maʼlum vaziyat yuzaga kelganda toʻgʻri qaror qabul qilishiga qiynalmaydi, xodimlar (bu 

oʻquvchilar auditoriyasi ham boʻlishi mumkin) bilan ishlashda malakaviy koʻnikmaga, bilimga 

ega boʻladi va buning natijasi oʻlaroq, qabul qilgan qarorlarining aksariyati (masalan 65-75%) 

toʻgʻri boʻladi. Shuningdek, ijtimoiy pedagogikada oʻqituvchining kasbiy kompetensiyasini 

baholash masalasi ham muhim “pedagogik komponent”lardan hisoblanadi. Jumladan, 

pedagogik faoliyat samaradorligini oshirish, boshqarish usullarini takomillashtirish, mavjud 

mexanizmlarini zamonaviy uslubda modernizatsiya qilib borish muammosi zamonaviy 

taʼlimda dolzarb masala hisoblanadi. Shu jihatdan qaraganda pedagogning kasbiy 

kompetensiyasini shakllantirishda, uning ijtimoiy-psixologik xususiyatlarini inobatga olish 

zarur. Ammo bu masalaning bir tomoni hisoblanadi, muammoning ikkinchi tomonida “talaba 

yoshlar” turadi. Shu jihatdan qaraganda − oʻqituvchining kasbiy kompetensiyasi amaliy 

jihatdan “oʻquvchi auditoriyasi”da belgilanadi. “Taʼlim va tarbiya uzviyligini taʼminlashda 

oʻquvchida qanday “ijtimoiy kompetensiya”lar mavjud boʻlishi kerak!” kabi savollarga Drapeau 

Patti quyidagicha javob beradi: 

birinchidan, har qanday muayyan vaziyatda, uning turli xil jihatlarini hisobga olgan 

holda bilimlarni oʻz oʻrnida va tezkorlik bilan toʻgʻri qoʻllay bilish; 

ikkinchidan, qarorlarni qabul qila bilishga qodirlik va tayyorlik, shu bilan birga, mazkur 

vaziyat uchun eng maqbul qaror variantini tanlay olish; 

uchinchidan, ijtimoiy harakatlarni tashkil etish va buning uchun barcha imkoniyatlarni 

ishga sola bilish; 

toʻrtinchidan, faoliyat doirasida boshqa odamlar bilan oʻzaro munosabatlarni aniq 

maqsadlarni koʻzlagan holda va maqsadga muvofiq, maqbul tarzda oʻrnata olish imkonini 

beradigan kommunikativ koʻnikmaga ega boʻlish; 

beshinchidan, oʻzining ijodiy imkoniyatlarini rivojlantirish, faoliyatning yangi usullarini 

egallashga intilish va hok. 

Taʼlim va tarbiya taraqqiyoti koʻp jihatdan jamiyatning barcha qatlamlari oʻrtasidagi 

funksional integratsiyani talab etishini inobatga olsak, taʼlim sifat samaradorligida pedagogik 

kompetensiyalardan tashqari ijtimoiy-iqtisodiy, milliy-madaniy, psixologik kommunikativ 

kompetensiyalar ham muhim oʻrin tutishini koʻramiz. Xususan, I.Viznіuk, S.Dolynnyi, 

N.Rabetska, T.Ladychenko, N.Zagrebelnalar talaba sifatli bilim olishi uchun, uning ijtimoiy-

iqtisodiy kommunikativ kompetensiyasi qanday boʻlishi kerakligini va bu jarayon, uning 

psixologik holatiga qanday taʼsir etishi mumkinligini gnoseologik jihatdan quyidagi ochib 

berishadi: [7]. 

− oliy taʼlim muassasalarining taʼlim muhitida boʻlajak mutaxassislarning kommunikativ 

kompetensiyasini rivojlantirishda ijtimoiy-psixologik jihatdan ularning iqtisodiy barqarorligi 

muhim ahamiyat kasb etadi. Va albatta, bu jarayon talabalarda kasbiy-shaxsiy oʻsishi uchun 

asos yaratadi; 

− bugungi kunda ijtimoiy-iqtisodiy jihatdan talabani muqobil resurslar bilan 

taʼminlanganlik darajasi, uning kasbiy tayyorgarligida asosiy oʻrin tutishi hech kimga sir 

boʻlmasa-da, ammo ushbu muammoning universal ilmiy yechimi hanuz ishlab chiqilmadi. 

Masalan, “oʻquvchilarning shaxsiy rivojlanishi va taʼlim faoliyatini takomillashtirish sharoitida 

ularning kommunikativ kompetensiyasini rivojlantiruvchi iqtisodiy mexanizm qanday boʻladi!” 

kabi savollar ustida olib borilishi kerak boʻlgan tadqiqotlar mavjud emas; 

− talabani kommunikativ kompetensiyasining tarkibiy qismlari oʻzaro bogʻliq boʻlgan va 

ularning kasbiy faoliyatida kommunikativ oʻzaro taʼsirni rivojlantirishga yordam beradigan 

ijtimoiy-iqtisodiy omillarga subyektiv yondashilsa, muammoning prakseologik, gnoseologik 

komponentlari yaqqol namoyon boʻladi. Masalan, prakseologik komponent boʻlajak 

mutaxassislarning samarali, konstruktiv, ijodiy-innovatsion faoliyatini tashkil etishdi − 

konstruktiv omil hisoblanadi. Chunki, yangi texnologiyalar, dasturlarni muvaffaqiyatli amalga 

oshirish birinchidan iqtisodiy imkoniyatga borib taqalsa, ikkinchidan ijtimoiy muhitni yuzaga 

keltirgan shart-sharoitga bogʻliq hisoblanadi. 

Yuqorida keltirib oʻtilgan fikr mulohazalarga qoʻshimcha qilib oʻtadigan boʻlsak, talaba 

yoshlarni sifatli taʼlim olishida ijtimoiy-iqtisodiy kommunikativ kompetensiyalar bilan birga, 

ularda quyidagi shaxsiy, milliy mentalitetiga bogʻliq boʻlgan ijtimoiy-psixologik komponentlari 

ham barqaror shakllangan boʻlishi kerak: shaxsda kommunikativ kompetensiyaning individual 

elementlari (har bir kishining ichki imkoniyatidan kelib chiqqan holda zarur deb, hisoblangan 

ehtiyojlar); 

shaxsiy fazilati bilan bogʻliq boʻlgan amaliy koʻnikmalari; 

jamoaviy tartibda munosib muloqot qobiliyatining mavjudligi; 

ijtimoiy hayotda zarur boʻlgan kommunikativ xatti-harakat qoidalarini oʻzlashtirganligi; 

huquqiy jihatdan tartib-normalarni bilishi; 

atrofdagi insonlar bilan konstruktiv munosabatni saqlay bilish imkoniyati va boshqalar. 

Kommunikativ kompetensiya kategoriyasi ontologik xususiyatiga qarab, oddiylikdan 

umumiylikka, undan xususiylikka sari yoʻnaltirilishi ham mumkin. Bunda shaxsning pedagogik 

imkoniyati oshib, psixologik taʼsirchanligi kamayadi. Natijada, insonda diqqatni jamlash, 

xotirani mustahkamlash, tashqi stress taʼsiridan holi boʻlish koʻnikmasi shakllanadi. Bu esa, 

sifatli taʼlim va tarbiya samaradorligini taʼminlashda muhim omildir. Ilmiy tadqiqotlarning bu 

qismi “Fan falsafasi”, “Falsafa metodologiyasi” kabi yoʻnalishlarda koʻrib chiqiladi. Xususan, 

“Fan falsafasi” doirasida tahlil etadigan boʻlsak, “asosiy eʼtibor muammoning qaysi tomonlariga 

qaratiladi!” kabi savollarga quyidagicha javob berish mantiqan toʻgʻri boʻladi:  

birinchidan, bizga maʼlumki shaxs psixologiyasi tashqi taʼsirdan koʻra ichki qarama-

qarshilikka (oʻz oʻzi bilan kurashishga toqatsiz hisoblanadi) chidamsiz hisoblanadi, bu shaxsda 

oʻzini oʻrab turgan “aura”ga qarshi reaksiya qilish imkoniyatini passivlashtiradi. Shu sababli, 

shaxs oʻzida impulsiv reaksiya hosil etishida “oʻz oʻzini tarbiyalash psixologiyasi” muhim oʻrin 

tutadi. Albatta, bu uning yuqori darajadagi faolligi bilan oʻlchanadi. Masalan, doimiy harakatda 

boʻlgan inson − koʻp maʼlumotga ega boʻlib, bir vaqtning oʻzida bir nechta qiyin vaziyatlardan 

chiqish yoʻllarini topish koʻnikmasini oʻzlashtiradi. Demak, ijobiy fikrlash, yuqori kayfiyatni 

saqlab qolish inson ruhiyatidagi oʻzgaruvchan “agressiyaga qarshi” ruhiy-emotsional immun 

hosil etishiga bogʻliq deyish toʻgʻri boʻladi. Agar ilmiy jamoatchilik tomonidan taqdim 

etilayotgan soʻngi tadqiqot xulosalariga eʼtibor qaratsak, muammoning shu jihati koʻproq 

muhokamalar maydonida turganligini koʻramiz. Masalan, X.X. Jabborov, S.G‘. Samatova kabi 

tadqiqotchilar shunday fikrni ilgari surishadi: 

− zamonaviy psixologiyada koping xulq-atvor stressli vaziyatni bartaraf etishga 

yoʻnaltirilgan, ratsional xulq-atvor sifatida qaralmoqda; 

− u asosan ikki omilga – subyekt va real vaziyatga bogʻliq boʻladi, hamda shaxs hayot 

faoliyatining xulq-atvor, emotsional va kognitiv darajalarida namoyon boʻladi; 

− stressni yengishning asosiy funksiyalari sifatida inson ichki va tashqi mukammalligini 

taʼminlash va qoʻllab-quvvatlash hisoblanadi; 

− stressli vaziyatni samarali yenga olish usullarini anglashda shaxs oʻz harakatlarida 

samarali boshqarishida koʻrinadi deb, shaxs psixologiyasidagi xulq-atvorga bogʻliq oʻzgarishlar 

“xususiy” ekanligini tushuntirishga urinadi. 

Bundan xulosa shuki, taʼlim va tarbiya jarayonida oʻzaro integratsiyaviy bogʻliqlikni 

taʼminlash falsafiy jihatdan qaralganda — inson shaxsiyatida kechuvchi tabiiy oʻzgarishlar, 

ijtimoiy shart-sharoitga bogʻliq boʻlib, uni boshqarish va pozitiv shakllantirish, yaʼni oʻzi va 

jamiyatga foydali qilish imkoniyati insonning oʻziga bogʻliq ekanligini isbotlashga harakat 

qilinadi. 

